
  Voorreden


Beminde leser, hoewel het kan wesen dat u lieden vele ende verscheydene, fraeye ende lustighe historien gelesen heeft, zoo en twijfele ic nochtans niet ofte dese teghenwoordighe en zal u int lesen niet alleen onverdrietich vallen, maer wel genuechlijc ende lesens weerdich duncken, inhoudende vele ende verscheydene gheschiedenissen van Rijckaert zonder Vreese, sone van Robrecht, de Duyvel ghenoemt, hertoghe van Normandien, dewelcke namaels een goet ende heylich leven leydende troude des keysers van Roomen dochtere, alzoo in syne historie int langhe verhaelt is. Maer alzoo dese van synen sone wel zoo avontuerlijc ende wonderbaerlijc is, zoo en hevet my niet verdroten dezelve uut de Fransoysche in Nederduytsche tale over te zetten, alle goethertighe ten besten, begheerende sy daerinne noteren willen het goede om ’t zelve na te volghen, ende het quade om dat te mijden ende hun daer van te hoeden.

  Capittel 1



  


De historie van Rijckaert zonder Vreese.

     

Hoe Rijckaert zonder Vreese van[d]en duyvel Brudemor bedrogen wert, die hy dede voeden, meynende dien een jonc kindt te wesen.

Capittel .I.

     

In voorleden tijden wasser in Normandien een hertoghe genaemt Rijckaert, sone van Robrecht de Duyvel ende van des keysers van Roomen dochtere, dewelcke langhen tijt ongehout bleef ende zonder kinderen, zijnde overmaten vroom ende stout, zoo dat hy dicwils alleen zijnde hem begaf inde wildernissen ende foreesten, zo wel by dage als by nachte, zoeckende avontueren oft hy eenighe ridders mochte vinden tegen dewelcke hy syne stercheyt ende vromicheydt hadde moghen betoonen, want hy en ontsach niet ende en hadde nergens vreese voor, daerom hy den name kreech van hertoch Rijckaert zonder Vreese.

     Dit verstaende eenen duyvel oft quaden geest, Brudemor genaemt, versocht aenden oversten der Hellen desen hertoge Rijckaert te mogen tenteren ende vreese aen te jagen, ’t welc hem lichtelijc geconsenteert wert. Ende is alzoo op eenen nacht gekomen vergezelschapt met veel duysent nachtgeesten om Rijckaert zonder Vreese te quellen ende vervaert te maken, dewelcke uut Rouwanen dien avont ghetrocken was in een dic ende doncker bosch, by hem hebbende alleenlijcken een kleyn eel brachondeken. Ende also hy was lange rijdende zonder eenige ontmoetinghe, zoo heeft hy ’t hondeken, moede zijnde van ’t langhe loopen, voor hem op ’t peerdt ghenomen ende is alzoo voorts ghereden tot dat hy quam ter plaetsen daer Brudemor de duyvel met alle de geesten was, de welcke hem omcinghelende, groot geroep ende getier maecten rondtom Rijckaert, die hem daerom niet eens en ontstelde maer riep ende tierde met hun ghelijc als sy deden, daer door sy zo gram wierden datse hem syn hondeken uut syn armen ontnamen ende dat in vele stucken verscheurden. Maer hem en dorsten sy niet aenroeren noch kleyn noch groot, want zulcx Godt hun niet toe en liet ende niet en wilde dat hem yet misschiedde, want al was Rijckaert stout ende onvervaert, zo en was hy daer om niet te min vroom, wijs ende getrou.

     

Brudemor de duyvel ziende dat hy hier mede niet en hadde konnen uut rechten, al hadde hy hem synen hont doen verscheuren, zoo begaf hy hem op eenen hooghen boom, ende hem verscheppende als een nieu gheboren kindt ghinc daer liggen op twee tacken, deerlijck schreyende, op dat hy van Rijckaert zoude ghehoort werden. ’t Welc alzoo gheschiedde, want alzoo Rijckaert onder den boom henen reet, zoo hoorde hy ’t schreyen des vyandts als eens jonghen kindekens, dies hy terstont vanden peerde schreet, ende na dat hy syn sporen afghedaen hadde, klam hy op den boom na de stemme des gheschreys ende vont aldaer het kint, het welcke hem boven maten schoon docht te wesen ende hem aenloech, dies hy zeer blijde was, ende verwonderde hem der quader menschen die dit kindeken, zoo hy meynde, daer gheleyt hadden. Ende nemende ’t kindeken zoetelijc in syn armen, is hy daer mede van tac tot tac zoetelijc afghedaelt – maer zoo hy gheweten ofte gekent hadde syne vracht, hy zoude dezelve liever verdroncken ofte in stucken van een ghehouwen hebben, als daer alzulcken zorghe voren ghedraghen te hebben.

     De hertoghe Rijkaert dan op gheen bedroch denkende, nam het kindeken ende won het in eene slippe syns mantels, zijnde van sijde, ende is daer mede gereden ten huyse syns boschwaerders, dien hy het kindeken langhde ende beval hem ’t zelve wel op te brengen. Doen nam den forestiers huysvrouwe het kindeken ende ontwondet, ende de hertoghe vraechde oftet een knechtken oft meysken was.

     “Myn heere,” zeyde sy, “’t is na myn duncken eene de schoonste dochtere dier oyt geschapen is, ende en is over dry daghen niet out.”

     Hier van was Rijckaert de hertoghe zeer verblijt, ende beval hun die wel gade te slaen ende te voeden, ’t welc sy hem beloofden ende ooc deden tot datse tot bequamen ouderdom quam. Doen troc den hertoghe Rijckaert van daer zoeckende avontueren.

  Capittel 2


  
     
  


  Hoe Rijckaert zonder Vreese in het bosch vont ’t huysghesin van Hellekijn dansende.


  
    Capittel .IJ.


       

Ryckaert de hertoghe aldus rijdende int bosch, zach voorby hem henen loopen hasewinden, bracken ende eenen grooten hoop andere honden, ende hoorde ter jacht blasen, daer door hy hem niet eens en ontstelde oft in syn aensicht en verschiep, maer dacht by hem zelven dat hy wilde weten oft kennen die in syn bosch jaechden zonder synen oorlof. Midts dien zach hy voor hem dry swerte ridders te peerde, ghewapent vanden hoofde totten voeten, met de lancien inde handt, ende troc syn sweert, want hy noch lancie noch wapenen en hadde, ende reedt na hun toe, roepende datse hun van hem wachten zouden, ende int bykomen spronc syn peerdt ter zijden uut zonder eenich leedt vande lancien t’ontfanghen. Maer int voorby rijden trefte hy eenen vande swerte ridders met syn sweert alzo opt hooft dat hyen dede buyghen tot aenden hals van ’t peerdt, ende doen vraechde hy hun waerom sy zo stout waren datse in dit bosch quamen jaghen zonder synen oorlof.

     Doch de ridders en antwoordden niet, maer de twee quamen, de lancien ghevelt, na hem toe om hem te treffen. Maer hy snel ende licht zijnde, ontspronc die, ende alzoo sy voorby reden, gaf hy den eenen alzulcken slach dat hy al verdooft ter aerden viel. De ridders dit ziende, namen de vlucht ende lieten hunne honden loopen. Maer Rijckaert zijnde wel op geseten, vervolchdese, ende onderweghen zach hy eenen dans van swerte lieden, malkanderen byder hant hebbende, ende wert alsdoen indachtich van Hellekijns huysghesin, daer hy voormaels wel van hadde hooren spreken, doch om al dat hy zach en werdt hy niet bevreest, maer ghinc na hun toe om met hun te spreken.

     

Nu is te weten, zoo de historie verhaelt, dat desen Hellekijn eertijts was een vroom ende kloec ridder, van grooten gheslachte, de welcke alle syne goederen ende middelen verloren hadde gheduerende d’orloge die koninc Carel Martel hadde teghen de Sarazijnen die in Vrancrijc gevallen waren, tegen dewelcke hy hem kloeckelijc ghedragen hadde ende verkocht een schoon kasteel dat hy hadde, om synen treyn t’onderhouden. Ende alzoo hy, d’orloghe voleynt zijnde, niet en hadde om met de syne synen staet te onderhouden, zoo begaf hy hem met de synen tot rooven ende stelen, ontweldigende eenighe edel lieden ende joncvrouwen hun kasteelen ende speelhuysen als ooc der weesen erfgoeden, alzoo datter groote klachten quamen ende Godt om wrake over hem aenriepen.

     

’t Ghebeurde daer na dat hy quam te sterven ende in perijckel was van verdoemt te wesen, maer om dat hy ’t cristen gheloove trouwelijc hadde voorghestaen ende ’t syne daer by verloren, zoo vergaf hem Godt syne zonden ende hem wert met de syne ghestelt eenen tijdt lanc penitentie te doene: by nachte te gaen ende te staen, veel verdriets ende weedoms te lijden, alzoo datse op der aerden dwalende vele wonderheden bedreven, die te langhe zouden zijn om te verhalen, dan werden ondertusschen van andere in verscheiden gedaenten gesien, doch meest al dansende, ghelijcse den hertoghe Rijckaert zach.

  Capittel 3


  
     
  


  
    
      Hoe Rijckaert zonder Vreese met Hellekijn sprac, ende wat ghifte hy hem schonc.


    
      Capittel .IIJ.
    


         


    Als de hertoghe Rijckaert het dansen van Hellekijns volc gesien hadde, zoo quam hy naerder ende verwonderde hem aldaer te zien een van syn hofghesin die een gheheel jaer te voren overleden was, ende vraechde hem van waer hy quam, wat hy zocht, ende wie hem aldaer ghebracht hadde, “want ghy hebt immers mynen seneschael geweest ende zijt over een jaer gestorven! Zijt ghy die niet?”

     “Ja ic, myn heere,” antwoordde hy, “ic hebbe uwen seneschael geweest ende ben gestorven. Maer, myn heere, en denct u niet dat ic verresen ben, want ic ende alle die by Hellekijn zijn, ja hy zelve, zijn gehouden onse penitentie te volbrengen den tijt ons gheordineert.”

     “Maer wie maect hem zoo stout,” zeyde de hertoghe Rijckaert, “hier te komen jagen zonder myn consent? By mynder trouwe, dat en zal ic niet ghehinghen voor aleer ic weet wie hy is, ende ic met hem ghesproken hebbe!”

     “Myn heere,” zeyde de joncheere, “ic zallen u wijsen.”

     “Myn vrient,” zeyde de hertoge, “doet zoo, ende zult my groote vrientschap doen!”

     

Doen brocht hy den hertoge by Hellekijn, die onder een doornhaghe zat. Zoo haest als Rijckaert hem zach, vraechde hy hem, wie hem verlof ghegheven hadde aldaer te komen?

     “Myn vriendt,” zeyde Hellekijn, “indient u belieft my t’aenhooren, ic zalt u zegghen: Godt onsen Heere ende Meester heeft ons geordineert by donckeren te reysen, van der sonnen onderganc tot den opganc der zelver, ende wy hebben zoo lange ende veel ghereyst dat wy heel laf ende moede zijn, ende lijden des daechs zoo veel onghemacx ende pijne datment qualijc in een weke zoude konnen verhalen.”

     Als Hellekijn dit ghezeydt hadde, zo stont hy op van onder den doornen, ende den joncheere die des hertoge seneschael geweest was, nam een sijden kleedt ende spreyden dat op d’aerde, op het welcke Hellekijn ginc zitten.

     Doen vraechde de hertoghe Rijckaert aen Hellekijn, waer van sy lieden zoodanigen ghestaltenisse ghekreghen hadden? 

     Hellekijn antwoordde datse door de toelatinge Godts int reysen verscheyden dingen ontmoetten ende vonden.

     Noch vraechde hem de hertoghe, oft hy hem niet en wist te zeggen hoe langhen tijt hy noch te leven hadde?

     Daer op Hellekijn hem antwoorde: “Neen,” maer wel dat hy noch veel zoude moeten lijden, ende dat hy daer om niet bedroeft en zoude wesen, “want al moet ghy veel lijden, zoo en zullen nochtans gheen geesten oft vyanden u iet misdoen ofte t’onder brenghen!”

     De hertoge dit verstaen hebbende, was zeer verblijt ende nam oorlof aen Hellekijn, dewelcke hem schonc het sijden laken daer hy op zat, ’t welc wel kostelijc was, want daer en was gheen mensche die bedencken konde van wat stoffe ende materie oft in wat manieren alzulcken kostelijcken stuc wercx gemaect was. Rijckaert ziende het kostelijc kleedt, nam dat voor hem op ’t peert ende bedancte Hellekijn ende reedt voorts ten bossche waert.

     

Als Rijckaert aldus rijdende was, wert hy denckende op ’t kleet dat Hellekijn hem gheschoncken hadde, ende dattet wel mocht uut der Hellen ghebrocht wesen, ende zoo hem eenighe gheesten ofte duyvels ontmoetteden, ’t zelve afhendich zouden maken. Doch zeyde hy by hem zelven: “Zoo en weet ic gheenen duyvel oft gheeste inde Helle zoo stoudt, ofte ic zoude hem met myn sweert bevechten, zoo hy iet wilde doen dat my mishaechde!”

     In dusdanighe ghedachten reedt den hertoge Rijckaert zonder van eenighe zaken vreese te hebben tot dat het middernacht werdt, ende wech noch bane meer en konde bekennen.

  Capittel 4


  
     
  


  
    Hoe Rijckaert int bosch vont eenen boom, die daer na van niemant meer en konde ghezien oft ghevonden worden.


  
    Capittel .IIIJ.
  


       


  De hertoghe Rijckaert van Hellekijn ghescheyden zijnde, reedt door ’t bosch zonder wech oft bane te houden, hoe wel het lichte maneschijn was, tot dat hy by een fonteyne quam, byde welcke stont eenen schoonen ende hooghen appelboom. Ende als hy daer by quam ende den boom zo zeer geladen zach met schoone, roode appelen, zo was hy verwondert om dat de houtvesters ende koolbranders die niet afghepluct ende gheten en hadden. Doen plucten hyer dry ende stac die in synen boesen, ende om dien boom ende plaetse noch meer te konnen vinden, zoo teeckende hy dien ende hieu eenen grooten tac vanden boom, ’t welc niet te bedieden en hadde, want na dat hy van daer ghescheyden was, zoo en konde noyt mensche die plaetse noch den boom vinden, wat arbeyt oft moeyte sy daer toe deden.

     Aldus keerde Rijckaert wederom na Rouanen op syn kasteel, alwaer hy quam recht na middernacht ende van syn volc wel onthaelt wert. Doen ginc hy te ruste ende dede de appelen sluyten ende bewaren in een kostelijc koffer.

     Ende opghestaen zijnde, ghinc hy na de capelle om Godt te dienen, alwaer hy dede bringhen het kostelijc kleet dat Hellekijn hem gheschoncken hadde ende vercierde daer mede den outaer ter eeren Godts, sy[n]s Scheppers.

     Daer na ginc hy na syn kasteel om noen mael te houden, ende dede de appelen brenghen die hy hadde doen opsluyten, dewelcke zoo schoon waren dat niemant int hof dierghelijcke ghezien en hadden.

     

Als de hertoghe Rijckaert d’appelen inde hant hadde, zoo liet hy verkondighen dat zoo wie van hunlieden den appelboom zoude vinden voor der complien tijt, dat hy dien zoude syn lee[f]daghe eerlijcken onderhouden, ende hy zeyde hun ten naesten by waer hyse ghevonden hadde, ende dat hyer eenen grooten tac afgehouwen had.

     Doen beroemden hun vele van des hertoghen volc datse dien wel vinden zouden, ende trocken terstont ten bosch waert in, zoeckende herwaerts ende derwaerts, maer te vergeefs, wantse geen van allen noch appel noch boom en konden vinden, dies sy al vermoeyt wederom keerden tot den hertoghe, hem zegghende datse niet en hadden konnen vinden.

     ’t Welc den hertoghe hoorende, zoo dede hy de appelen open snijden ende de keeren in syne boomgaerde ende hoven planten, zoo dat in weynige jaren van elcke keerne eenen schoonen appelboom voort quam, dewelcke hy beval wel te bewaren ende te bezorgen, ende werden ghenaemt Rijckaerts appelenboom, uut oorzake dat den hertoghe Rijckaert die eerst gheteelt hadde, als verhaelt is, ende d’appelen daer van komende, liet die noemen met synen naem, ghelijcse noch hedendaechs den naem daer van voeren, wantmen in gheene landen te voren van Rijckaerts appelen ghehoort en hadde.

  Capittel 5


  
     
  


  
    Hoe Rijckaert zonder Vreese vocht teghen eenen duyvel die ’t lichaem bezat van eenen verbannen.


  
    Capittel .V.
  


  
     
  


  
    Op een tijt reet de hertoghe Rijckaert uut teghen den avont na de bosschagien in syn lant van Normandien gelegen, ende reedt zoo wijt dat hy midden in een bosch quam ende een capelle vondt, inde welcke eenen verbannen gekomen was, met eenen duyvel beseten. Rijckaert zonder Vreese byde capelle zijnde, schreet van syn peerdt ende ginc daer binnen om Godt te dienen.

     Als hy syn ghebedt met goeder devotien voor den outaer knielende ghedaen hadde, zoo ghinc hy uut ende hadde syn hantschoenen vergeten met hem te nemen, die hy opden outaer hadde laten liggen. ’t Welc gewaer wordende, is hy wederom na den outaer toe gekeert om dit te halen. Maer alzo hy ter capellen uut zoude gaen, zoo is den verbannen opgesprongen ende heeft hem omvat, ’t welc Rijckaert ghevoelende, meynde hem des vyandts te ontslaen, maer was hem onmoghelijc. Doen sloech hy den verbannen met zulcker kracht dat de duyvel hem moeste verlaten. Ende dien zoeckende Rijckaert te bedriegen, dede hem plat ter aerden valle[n], maer Rijckaert verheffende syn sweert, sloech hy na den ghenen die hem besprongen hadde, doch te vergeefs, want hy inden wint sloech ende niet en raecte, dies hy hem voelende bedrogen, sloech aen alle zijden, zoo dat hy den verbannen in stucken van een hieu, ende trat alzoo ter capellen uut ende keerde zonder meer avontueren na syn kasteel by Rouanen.

  Capittel 6


  
     
  


  
    Hoe eenen enghel ende eenen duyvel voor Rijckaert hun vertoonden om van hem vonnisse te hebben over de ziele eens afghestorven monnincx.


  
    Capittel .VI.
  


  
     
  


  Vele ende verscheydene avontueren ontmoette Rijckaert zonder Vreese in syn leven, vande welcke ic eenighe verhaelt hebbe ende noch verhalen zal dese volgende:

     ’t Gebeurde op een tijt dat Rijckaert gheghaen was in d’abdye van [Fes]camp, die hy hadde laten stichten. Ende alzoo hy des nachts aldaer was rustende, voor hem quamen eenen enghel ende eenen duyvel dewelcke onderlingen ghetwist hadden om elc van hun te hebben de ziele eens monnicx, die in dier nacht verdroncken was, ende waren overkomen hun te voegen na d’uutsprake oft vonnisse van den hertoghe Rijckaert zonder Vreese, ende aldaer voor hem zijnde, hebben sy hem de gheschiedenisse int lange verhaelt. Ende d’enghel sprac eerst aldus tot Rijckaert: “Heer hertoge, aenhoort onsen twist ende geschil ende gheeft oordeel wie recht oft onrecht heeft. Dit is de zake:

     In desen voornacht isser eenen vande monicken deser abdyen opghestaen, ende na dat hy syne gebeden hadde gedaen, zoo is hy uut gegaen om te bezoecken een vrouwe, met de welcke hy boeleerde. Ende alzoo hy over een plancke gaen zoude, zo is hy int water ghevallen ende verdroncken, om welcker oorzake den vyant zeght die ziele hem toe te komen. Ic hebbe u de waerheyt verhaelt, ende desen duyvel wil de ziele met gewelt hebben, maer my dunct datse met recht my toekomt, ende dat hyer niet aen en heeft. Daerom zal u believen u advijs hier van te zeggen.”

     Doen zeyde de duyvel wel luyde dattet alzoo niet gaen en zoude, “want den moninc, uut den welcken dese ziele is gescheyden, is verdroncken alzoo hy na syn lief toe ginc. Ende aengesien hy verdroncken is, gaende om syn quaet voornemen ende de zonde te volbrengen ende op een vrouwe verlieft was, zoo zegge ic dat de ziele my toekomt, daer ic wel blijde om ben, ende zalse mede voeren na dat ghy ’t vonnisse daer van zult ghesproken hebben.”

     Aldus argueerden den goeden ende quaden engel om de ziele des monnicx.

     Maer als Rijckaert hunner beyder zaken gehoort hadde, zoo zeyde hy hun: “Dewijle ghy beyde de zake aen my stelt ende vonnisse daer over begeert, zoo is dit myn besluyt, namentlijc dat ghy beyde dese ziel wederom zult voegen int lichaem daerse uutgevaren is ende zult alsdan den monnic stellen midden op de plancke ende zien waer na toe hy hem begeeft. Indien hy na syn boel toegaet, zo komt hy den duyvel toe, maer keert hij wederom na d’abdye, zoo zult ghy hem laten leven. Doet nu zoo ic u lieden ghezeyt hebbe ende ziet wattet wesen zal!”

     D’engel en[de] den duyvel dese sententie gehoort hebbende, ginghen ter plaetsen daer ’t lichaem verdroncken lach, ende steldender de ziele wederom in ende alzoo met eenen al levende op de plancke. Maer doen de monnic aldaer den duyvel zach zoo schrickelijc ende vervaerlijc, zoo keerde hy wederom al bevende ende bevreest na syn abdye ende badt Godt om vergiffenisse syner zonden.

     

Dit mirakel gheschiedde te Rouwanen door den goeden raet ende wijsheyt vanden hertoghe. Desen monnic leefde daer na noch vele jaren zeer heylichlijc zonder meer lust te hebben tot zondighen, ende werdt sacristeyn ghemaect van d’abdye.

  Capittel 7


  
     
  


  
    Hoe Rijckaert zonder Vreese de duyvel troude die hy hadde laten opbrenghen, meynende dattet een dochter was.


  
    Capittel .VIJ.
  


  
     
  


  Al zoo voren verhaelt is, zoo hadde de hertoghe te voesteren bestelt het kleyne kindeken ’t welc hy ghevonden hadde int opperste van eenen boom, deerlijc schreyende, het welcke binnen den tijt van zeven oft acht jaren alzo wies datse alle andere dochters zoo in groote als in schoonheyt te boven ginc, ende beter gheleec derthien oft veerthien jaren out te wesen als min. Ende ontrent de tijt gebeurdet dat d’edelen des hertochs by een zijnde, raetslaechden om den hertoge te beraden een vrouwe te trouwen, op dat na syn doot het lant van Normandien niet zonder erfghenaem en bleef. Dit aldus tzamen bestemt hebbende, zijnse byden hertoge gegaen ende hebben hem hunne begeerte te kennen gegeven ende goede redenen daer by verklaert.

     De hertoge bedenckende by hem zelven datse hem ten besten rieden, heeft hun eerst hoochlijc bedanct ende zeyde voorts: “Dewijle het u lieden goet dunct ende my radet my ten houwelijcken state te begeven, zoo wil ic geerne u lieden raet daer in volgen op conditie nochtans dat ic zal mogen trouwen die my behaechlijc is.”

     Hier in waren de heeren te vreden.

     Doen zey de hertoge: “Zoo en begeer ic geene anders te trouwen als de jonge dochter die ic van joncx op hebbe laten opbrengen by myn forestier, want schoonder noch my behaechlijcker en weet ic geene int lant van Normandien.”

     “Myn heere,” zeyden de baroenen, “aengesien sy u behaecht, zo verleene u Godt blijschap ende vreuchde met haer ende zalige vruchten!”

     Den hertoghe dit verstaen hebbende, bedanctese zeer ende zont van stonden aen tot den forestier twee ridders met verscheyden juweelen ende kostelijcheden, zo van kleederen ende anders, om de dochter mede te vercieren, ooc joncvrouwen om haer te verzelschappen. Ende zoo haest als sy te hove was, zo ontboot hy den aertsbisschop van Rouwanen, die den hertoge met den duyvel, die sy alle meynden een schoone dochter te wesen, tzamen troude.

     De bruyloft wert binnen Rouanen gehou[d]en, zeer kostelijc, met groote feesten ende tournoyspelen, inde welcke den hertoge zelfs tournoyde ende vanden peerde stac den hertoge van Bourbon als ooc de graven van Alenson ende vander Mercke, die tot synder bruyloft gekomen waren, ende den grave van Vendosme velde den grave van Champaignen ende den Amoureusen van Galles, alsdoen eerst ridder geslagen.

     De hertoginne zat met hare jonvrouwen op de stellagien, gaende alle d’andere in schoonheyt verre te boven, zoo dat vele van hare schoonheyt verwonderden.

     

Het tournoyen gedaen zijnde, alwaer den hertoghe Rijckaert ende den grave van Vendosme d’eere behaelt hadden, zoo ginghen sy na het kasteel, alwaer ’t avontmael veerdich was, ende sy gedient werden met allerley kostelijcheyt van spijsen diemen bedencken mocht. Ende duerde dese feeste acht daghen lanc, ende doen keerde elc wederom na huys.




       


  
    
      *     *
    


    
      *
    

  


  Capittel 8


  
     
  


  
    Hoe de hertoginne haer doot geliet ende haren man eenen nacht int bosch dede waken, ende hoe sy eenen ridder verworchde.


  
    Capittel .VIIJ.
  


  
     
  


  Na dat de hertoge Rijckaert met syn huysvrouwe getrout was gheweest zeven jaren, in welcken tijdt hy niet veel avontueren gehat en hadde weerdich te beschrijven, zo geliet de hertoginne haer als ofse geheel ziec geweest hadde ende hiel haer te bedde. Ende na datse eenige dagen geleghen hadde ende scheen datse hoe langer hoe ziecker wiert, zo ontbootse haren man, den hertoge, by haer om met hem te spreken. De hertoge is terstont by haer ghekomen, dewelcke hy heel kranc vont. Sy zeyde tot hem: “Myn heere ende man, ic ben uwe huysvrouwe ende gevoele my zoo ziec dat ic wel verzekert ben van dese ziecte niet wederom op te staen oft weder gezont te worden. Hierom is myn vriendelijc begeeren my een bede te consenteren van kleynder importantien.”

     De hertoghe zeyde: “Begheert dat ghy wilt, ic en zalt u niet ontzeggen maer uwe begeerte volbrenghen.”

     Doen zeyde den sathan, die de hertoghe voor syn huysvrouwe hielt: “’t Ghene ic begeere is dat ghy alleen, als ic aflijvich zal wesen, my waect eenen nacht inde capelle, staende anderhalve mijle van hier int dicste des boschs, alwaer ic zeven jaer ben gevoet ende opgebracht, ende dat aleer ic begraven ben na de gewoonte deses lants.”

     “Myn vrouwe,” zeyde de hertoge, “zulcx zal ic geerne doen indien ghy komt te sterven, ende zal u alle den nacht inde capelle waken zonder yemant by mij te hebben dan alleenlijc eenen ridder om te min verdrietich te wesen.”

     Ende dese woorden geeyndicht hebbende, nam hy deerlijcken ende met grooter droefheydt oorlof aen syn huysvrouwe, dewelcke korts daer na, zoo ’t scheen, haren gheest gaf. Rijckaert dit vernemende, bedreef grooten rouwe ende beweende haer zeer met groote ende vele beklagingen.

     Doen dede hy ’t lichaem met grooter pompe brengen inde capelle daer sy begheert hadde, ende na dat de aertsbisschoppen ende andere geestelijcheyt de behoorlijcke ceremonien gedaen hadden, keerden sy wederom na Rouanen. Ende Rijckaert de hertoghe bleef inde capelle alleen met eenen ridder om hem te verghezelschappen ende om over de hertoginne te waken, schreyende ’t lichaem syner huysvrouwen. Maer al eer den dach aenkomt, zal hy gewaer worden wat voor een huysvrouwe hy getrout hadde! Want alzoo hy met den ridder inder voornacht in slape waren gevallen, zo smeet ’t lichaem dat inde kiste lach deselve kiste van binnen open, wel in hondert stucken, ende gaf alzulcken schreeu ende gekrijsch datter ’t gheheele bosch af dreunde.

	     Hier af wert Rijckaert wacker, die van ’t gheroep niet bevreest en was, nochtans om hem zelven te beschermen troc hy syn sweert uut ende hiel dat onbevreest voor hem. Doen riep ’t lichaem dat daer lach met luyder stemmen: “O, Rijckaert, wat doet ghy?! Men spreect over al ende in alle landen van uwe stouticheyt, ende dat ghy binnen al uwen leven noyt vreese en hadt ofte u en [ont]zettede voor eenich levende mensche, hoe [st]out ende wreedt die ooc was, ende nu bemercke ic dat ghy van een vrouwe vervaert zijt ende daer voor beeft!”

     “Ic en hebbe noch anxt noch vreese,” zeyde Rijckaert, “ende daerom hebt ghy geloghen, want om gheen levende mensche ter weerelt [en] heb ic my ontstelt noch eens myn verwe int aensicht verschoten noch niet verschieten en zal. Daerom zeght dat ghy zegghen wilt, ende ic zal u aenhooren!”

     Doen antwoordde wederom ’t lichaem, inde bare liggende: “Ha, Rijckaert, ic zegghe datmen in vele plaetsen van uwe vromicheydt ende stouticheyt spreect, als dat ghy niet en ontsiet leeuwen noch lupaerden noch eenighe levende oft doode creatueren, maer nu bemercke ic uwe blooheyt, als ghy om ’t lichaem van eene overledene vrouwe, in een kiste liggende, u alzoo ontstelt ende van vreese u sweert treect. Hier aen blijct dat het al leughen is datmen van u zeydt, dat ghy zout wesen den stoutsten die oyt van moeder geboren was, ende men sal u voortaen houden voor den bloysten ende vreesachtichsten op aerdtrijc!”

     Van dese woorden wert den hertoghe gram ende zeyde: “Ghy lichaem hebt een valsch ende quaet gevoelen van my, want ic betuyghe dat noyt eenighe vreese my bevangen heeft, tzij in tournoyen, orloghen noch in wat perijckel ic oyt geweest zij!”

     “[Rijckaert,” zeyde] ’t lichaem, “waerom troct ghy dan u sweert uut als door vervaertheyt?”

     “Byden waren Godt,” zeyde Rijckaert, “die u ongeluc toezeynde, waert ghy heden niet doodt alsmen u in dese bare leyde?”

     “Neen ic,” zeyde ’t lichaem, “maer ic was van my zelven door overgrooten dorst die myn herte bevanghen hadde, ’t welc my e[e]n kortse causeerde, ende niet veel en schilde ofte en bender byna mede deur ghegaen. Hierom, myn heere, indien ghy my oyt beminde met oprechte liefde, zoo gaet eens toe een pleyne hier by, wat hoogher int bosch, alwaer ghy zult vinden eenen hooghen boom ende daer by een klare fonteyne. Haelt my daer wat waters in eenen beecker die ghyer vinden zult, aldaer by de schaepherders van eergisteren gelaten, want geen beter medecijne en kont ghy my gheven om te bekomen, door dien myne ziecte niet en is spruytende als van enckelen dorst, ende alzoo zal ic weder gesont worden.”

     

Doen ginc den hertoge ter begeerten deses vyandts, die syn wijf was, na de fonteyne, ’t welc dwaesheyt was, want zoo haest als Rijckaert wech was, quam de duyvel tot den ridder die alleen inde capelle was ende verworchde den zelven ende brocht hem alzoo ter doot. Maer alzoo de duyvel den ridder toe quam ende hem aenveerde, zoo riep hy zeer deerlijc ende luyde, ’t welc den hertoghe, die water schepte uut de fonteyne, wel hoorde ende dacht wel dat hy bedrogen ende verraden was, ende keerde terstont zonder eenighe vreese te hebben wederom na de capelle daer hy uutghegaen was, inde welcke hy niet en vondt noch vyer noch licht noch brandende lampen, want den vyant haddet al uutgeblasen. Doen ginc hy recht toe na de kiste ende taste overal metten handen, maer en vondt niet, want de duyvel vervloghen was. Ende hem keerende tot den ridder, vont den zelven midden inde capelle steendoot, waer van hy verwondert ende zeer bedroeft was, ende nam hem op vander aerden ende leyde hem inde kiste met vele beklaginghen ende zeyde voorts: “O, ghy valsche duyvel, hoe hebdy my bedroghen als ghy my uutghesonden hebt om voor u drincken te halen, ende om daerentusschen mynen goeden vrient, desen vromen ridder, te verworghen: Dat ghy eeuwichlijc dorst lijden moet int diepste der Hellen! Ic belove Godt, Schepper des hemels ende der aerden, dat indien ic u ergens ontmoeten kan, [ic] u vanden hoofde totten voeten zal van een houwen! Zoo lange als ic geleeft hebbe, en heb ic noyt van eenighe vyant bedroghen gheweest dan van dese vervloecte creatuere, die ic zelve in dit bosch hebbe laten opbrengen ende voeden, zoo dat ic voor deucht ondeucht ontfangen hebbe.

     

Doch ’t is een gemeyn zeggen datter gheen meerder ongheluc te verwachten en is als van een priesters maerte ende den duyvel, want d’eene de zoect maer te stelen ende haer zelven rijc te maken, ende de duyvel en zoect maer de ziele om die ter Hellen te voeren.



     

*     *

*


  Capittel 9


  
     
  


  
    Hoe Rijckaert den ridder beweende ende voor alle de weerelt bekende dat hy met den duyvel hadde ghetrout gheweest.


  
    Capittel .IX.
  


  
     
  


  Na dat Rijckaert zonder Vreese den ridder inde bare gheleyt hadde met grooter droeffenisse ende beklaginghen, zoo waecte hy hem dien nacht voorts, den vyandt niet ontsiende hoewel hy hem bedroghen hadde, ende bemercte dat den duyvel syn wijf geweest was, daer over hy bedroeft was.

     Tsmorghens vroech zoo haest alst dach was, ginc Rijckaert na de stadt toe, ende hem quamen alreede te gemoete d’aertsbisschoppen met de bisschoppen ende alle de clerghe met veel volcx gaende al zingende den dienst der overledenen ende biddende voor de ziele der hertoginnen van Normandien. Maer als Rijckaert hun zach, zoo zeyde hy tot hun: “O, myn heeren ende alle die hier tegenwoordich zijt, ic bid u, en zinght noch en biddet Godt niet voor myn huysvrouwe. Den meesten duyvel der Hellen hebbe haer ziele, want zijt verzekert ende hout voor waerachtich dat de vrouwe die ic getrout hadde eenen duyvel was, ende een vande bedriechlijcste der Hellen!” Ende vertroc hun voorts hoe datse hem meynde vreese aen te jaghen ende den ridder verworcht ende vermoort hadde ende alles hoe ’t vergaen was.

     Den aerdtsbisschop van Rouanen dit verstaen hebbende, vertrooste den hertoge ten besten dat hy konde, zegghende: “Myn heere, en zijt hierom niet kleynmoedich. Wy weten wel dat de vyanden der Hellen macht hebben dach ende nacht het menschelijc geslacht te quellen. Ende al ist dat eenen u ghetenteert heeft, zijt daerom niet mistroostich!”

     “Zoo en ben ic ooc,” zeyde Rijckaert, “maer ’t quelt my grootelijcx dat zulc eenen duyvel zeven jaren myn zijde beslapen heeft, ende daerom en begheere ic my niet wederom tot houwelijcken state te begheven met wien het ooc zij, ofte mynen zin en moest veranderen.”

     Doen gingen sy ghelijckelijc na de capelle, ende daer toonde hy hun den ridder deerlijcken omgebracht, den welcken hy eerlijcken dede begraven.

     

Elc wederom na huys gekeert zijnde, begaf hem den hertoghe Rijckaert in d’abdije van Fescamp ende ghaf alle syn ridders, edelen ende baroenen oorlof, ende behiel alleenl[ij]c by hem synen kamerlinc, dispensier ende koc, ende bleef alzoo besloten eenen tijdt lanc levende met grooter devotien.




       


  
    
      *     *
    


    
      *
    

  


  Capittel 10


  
     
  


  
    Hoe koninc Carel de Groote een feeste ende tournoy dede verkondighen, alwaer [de] dochter des konincx van Enghelandt quam, op de welcke Rijckaert verliefde.


  
    Capittel .X.
  


  
     
  


  Te dien tijde regneerde in Vrancrijc Carel de Groote, Roomsch keyser, de welcke weder gekeert zijnde van Roomen, alwaer hy de paus wederom in synen stoel gezet hadde, dede hy verkondigen te willen houden een generale feeste ende tournoy, ende dat op den lesten april binnen de stadt van Parijs. De herauten ende boden werden al ’t landt doorghesonden, alzoo datter teghen den bestemden tijt quamen vele ridders om te tournoyen als ooc vele groote vrouwen om de feeste ende het tournoyen aen te zien, zoo dat het hof vol baroe[n]en, ridders ende edelvrouwen quam, onder de welcke waren de hertoghe Naimes van Bavieren, Ogier van Denemercken, den vromen Olivier ende Roeland, neven van keyser Carel de Groote, Diederic van  Ardennen, Salomon van Bretanien, Regnaut van Montauban met syn dry broeders. Ooc quammer de hertoghe Rijckaert zonder Vreese, syn derder, Carel, de grave van Alenson, de grave van Vendome, den hertoghe van Bourbon ende den Amoureusen van  Galles, dewelcke verzelschapte Clarisse, de dochter van Astolpho, koninc van Engelant, de schoonste diemen in vier konincrijcken zoude hebben mogen vinden. Alle dese princen werden vriendelijcken ende heerlijcken vanden keyser onthaelt.

     

Den dach van tournoyen gekomen zijnde, zoo hebben Ogier van  Denemercken ende Roeland, de grave van Mans, met syn cosijn Olivier van Viennen ende meer andere de partije van binnen aengenomen, ende Rijckaert zonder Vreese, hertoge van Normandien, Salomon, koninc van Bretaignen, de vier Aymijns kinderen, Diederic, heere van Ardennen, de grave van Bourbon, den grave van Alenson ende meer andere de partije van buyten. Ende zoo haest ’t noe[n]mael over was, is de koninghinne van Vrancrijc, Berthe met de groote Voeten, de princesse Alix, haer dochter, Clarisse van Enghelant ende andere koninginnen, princessen, hertoginnen, gravinnen ende groote vrouwen en[de] joncvrouwen opt tanneel ghekomen om het tournoyen t’aenschouwen, alwaer sy alreede de ridders int perc zaghen, elc aen een zijde wel gewapent, dewelcke zo haest als de trompetten sloeghen ende sy het teecken vande herauten hadde om te beginnen, teghen malkanderen reden zoo strenghelijc, niet als oftet een tournoyspel maer wel een vyandtlijcke batalie gheweest ware.

     Ten eersten reedt Rijckaert zonder Vreese, die wel te peerde was, tegen Roeland, de grave van Mans, kloec ende sterc als eenen tweeden Hector, ende ontmoetten malkanderen in zulcker voeghen dat beyde hunne lancien in stucken vloghen. Ter tweeder reyse stac Rijckaert Roelands helm af, maer ter derder reysen op malkanderen ghemoet zijnde, stakense malkanderen met zulcken ghewelt datse beyde uut der zalen ter aerden vielen, zoo gheheel van hun zelven datse niet en wisten oftet dach oft nacht was, van welcke ontmoetinge elc een verwondert was.

     Doen staken de ridders aen weder zijden hun peerden met sporen om elc hunnen aenvoerder te peerde te helpen, ende int aenvallen stac Olivier, Roelands cosijn, den koninc Salomon vanden peerde. Guy, de hertoghe van Bourgoignen, ende Ogier tournoyden tzamen ende staken malkanderen vanden peerde. Rijckaert zonder Vreese stac met eenen steec vanden peerde den Amoureusen van  Galles, die daer te voren ter aerden gevelt hadde den hertoge van Bourbon ende de grave van Alenson, ende elc een dede syn beste om prijs ende eere t’ontfangen.

     Rijckaert reedt hier ende daer, vellende ridders ende peerden ter aerden zoo datse hun ontsagen hem t’ontmoeten, teghen den welcken Roelandt hem stelde na syn vermogen, maer Rijckaert toonde ende bedreef zoo veel vromicheden dat den prijs vande buyten partije byde vrouwen hem toegewesen wert, ende Roelanden van weghen de binnen partije.

     Na dat het tournoyen voleynt was, zoo werden sy alle ten avontmale ghenoodicht byden keyser in syn paleys, alwaer sy met koninclijcke gherechten ghedient werden, ende daer en wert niet gespaert om te betoonen de heerlijcheyt ende magnificentie des keysers.

     

Rijckaert zonder Vreese, zittende over Clarisse, des konincx van Enghelants dochter, werdt gheheelijc met haerder liefde ontsteken, als sy ooc niet min met de syne door de vromicheden die sy hem hadde zien doen int tournoyen, alzoo dat de gesichten der oogen, boden des herten, malkanderen dicmaels ontmoetteden ende genoech te verstaen gaven datse van weder zijden gheraect waren metten strael der liefden.

     Rijckaert diende haer daghelijcx met alle eerbiedinge, ende bewees met uutwendighe teeckenen ghenoechsaem ’t binnenste syns herten, ende duerde dese liefde aldus wel acht daghen, dat d’een noch d’ander daer van openinge en dede.

     Maer ten lesten Rijckaert verstoute hem ende gaf haer syne liefde te kennen, dewelcke haer aenghenaem was, maer sy en wisten niet wel gheleghentheyt om hunne liefde tot perfectie te brengen, want sy vreesde dat haer vader niet te vreden en zoude wesen dat sy Rijckaert trouwen zoude, maer Rijckaert zeyde dat hyse hare ridders ontweldighen zoude, na huys treckende, ende haer in Normandien leyden zoude ende aldaer trouwen, daer sy mede te vreden was ende beval hem de zake.




       


  
    
      *     *
    


    
      *
    

  


  Capittel 11


  
     
  


  
    Hoe Rijkaert elf ridders verwon ende met hem leydde

des konincx van Enghelandts dochter.
  


  
    Capittel .XI.
  


  
     
  


  Na dat de feeste gepasseert was, zoo namen alle de princen, heeren ende baroenen oorlof aenden koninc, als ooc de vrouwen ende joncvrouwen, ende keerden elc na syn landt. Clarisse ooc nam vriendelijcken oorlof aenden koninc, die haer hoochlijc bedancte van hare overkomste, ende sy vertroc met den Amoureusen van  Galles ende thien vrome ridders, diese in Vrancrijc ghebracht hadden.

     Als den hertoghe Rijckaert den dach haers vertrecs wist, die sy hem ghezeyt hadde, zoo vertroc hy twee dagen te voren uut ’t hof op een kasteel gheleghen tien mijlen over ghene zijde Rouanen, op den wech van Normandien diemen na Enghelandt reyst, ende hiel hem daer zoo secretelijc dat niemant van hem en wist.

     

Vier daghen na syn vertrec van Parijs zoo lach Rijckaert in een venster van ’t kasteel, ziende na Rouanen, ende zach van verre komen syn lief Clarisse, verzelschapt met twee staetdochters, den Amoureusen van  Galles ende de thien ridders die haer gheleydden. Als hyse gewaer wert, is hy terstont al ghewapent te peerde ghezeten ende met de lancie inde handt hun teghen ghereden, ende by hun komende riep hy met luyder stemmen: “Wacht u van my ofte laet my die joncvrouwe, want sy is myne!”

     De ridders dit hoorende, mercten sy wel datse vechten moesten. Zoo gaf den Amoureusen van Galles Clarisse twee ridders in bewaringe, die daer mede niet zeer beholpen en was, want sy hadde wel gewilt datse alle van kant hadden gheweest ende met Rijckaert hadde moghen wech rijden. ’t Welc ooc alzoo ghebeurde, want na dat hy hun ghewaerschout hadde, zoo liep hy teghen den eersten die hem ontmoette met zulcker kracht dat hy man ende p[e]ert tzamen ter aerden velde. Den tweeden stac hy ooc vanden peerde, die int vallen synen rechten arm brac, ende al eer hy syn lancie brac, werp hyer noch vier ter aerden, die daer na niet meer op en stonden.

     Den Amoureusen van Galles ziende syn volc alzoo tracteren, quam met vollen loope de lancie ghevelt op Rijckaert, die den steec op synen schildt ontfinc, alzoo dat de lancie in stucken vlooch, maer hy treften dien van Galles zoo gheweldichlijc dat hyen vanden peerde stac, alzoo dat hy int vallen syn been uut de leden viel ende hem niet te peerde en konde begeven.

     Als syn lancie ghebroken was, troc hy syn sweert ende sloech op de vier ridders. Den eersten die hy raecte en hadde gheenen medecijnmeester van noode, ende hoewel sy hem van alle zijden besprongen, zoo verweerde hy hem nochtans kloeckelijc ende smeet den tweeden synen arm af, daer hy ’t rapier in hielt, ende alzoo bebloet ter aerden viel. De andere twee quetsten hy ter doot toe, alzoo datse niet meer en vermochten.

     De twee die de schoone Clarisse bewaerden, ziende dattet met hunnen oversten ende medeghezellen alzoo vergaen was, verzochten gratie, ’t welc Rijckaert hun gunde midts beloftenisse datse hunnen heere van Galles met d’andere gequetste in Enghelandt zouden brenghen om aldaer ghenesen te worden, ende de doode dede hy begraven na behooren.

     De twee ridders, den eenen Ivain ende de anderen Bertram ghenaemt, beloofden hem dat te volbrenghen, ghelijc sy ooc deden.

     Doen aenveerde Rijckaert syn lief Clarisse, haer biedende de handt met alle eerbiedinghe, dewelcke wel blijde was over syn gheluc ende avontuere, want sy hem met goeder herten beminde, hoe wel sy ’t voor haer volc niet en hadde laten blijcken, ende hy zeyde tot haer: “Mevrouwe, dewijle Godt ende de fortuyne my uwen persoone ghegunt hebben, zoo en behoeft ghy daerom niet bedroeft te wesen, want ic u nimmermeer verlaten noch vergheten en zal, maer indient Godt ende u belieft, zoo zal ic u in reynder liefden trouwen.”

     “Liefste vriendt,” antwoorde Clarisse, “ter liefden van uwen persoon ende uwer vromicheyt zoo ben ic te vreden myn vader ende landt te verlaten ende den doot myner ridders te vergheten, want uwe schoonheyt ende vromicheydt hebben myn hert bevangen, midts my nemende voor uwe getroude huysvrouwe, want dat is dat ic begheere.”

     Doen ginghen Rijckaert ende de schoone Clarisse na Rouanen, alwaer sy vande borghers blijdelijc ende met grooter feesten ontfanghen wierden. Rijckaert de hertoghe ontboodt alle syn baroenen, heeren ende ridders ende alle d’edellieden van Normandien met de princessen ende joncvrouwen, in welckers presentie den aerdtsbi[ss]chop van Rouanen den hertoghe Rijckaert troude met de schoone Clarisse, des konincx van Enghelandts dochter inde groote kercke van Rouanen. Daer werdt groote feeste ende triumphe ghehouden, zoo int hof als inde stadt, ooc eenighe tournoyen oft steecspelen van jonghe ridders in de campaigne voor Rouanen, alwaer den grave van Mortaigne den prijs behaelde van die van buyten ende den grave van Caen van weghen die van binnen.

     

Na dat de feeste eenighe daghen gheduert hadde, zoo vertroc elc na syn landt, ende den hertoghe met de hertoghinne leefden vriendelijcken ende vrolijcken tzamen te Rouanen.

     Maer nu zal ic op houden van hun te spreken ende verhalen vande twee ridders die metten Amoureusen van Galles na Enghelandt keerden.




  
     
  


  
    *     *
  


  
    *
  


  Capittel 12


  
     
  


  
    Hoe de koninc van Enghelandt in Normandien quam, ende hoe de duyvel Brudemor Rijckaert zonder Vreese te hulpe quam.


  
    Capittel .XIJ.
  


  
     
  


  De ridders met den heere van Galles ende hunne gequetste van Rijckaert ghescheyden zijnde, deden zulcken neersticheyt datse die t’schepe brochten ende in Enghelandt quamen voor den koninc Astolpho, den welcken sy alle hun ongheluc ende avontueren verhaelden ende toonden hem den Amoureusen van Galles met d’andere ghequetste, ende verhaelden den koninc voorts hoe ’t met hun vergaen was, ende dat den hertoge Rijckaert syne dochter mede gheleyt hadde.

     Als den koninc dit verstaen hadde, was hy zeer verstoort ende swoer syn dochter wederom te willen hebben ende den hertoghe Rijckaert te destrueren ende alsdan hun beyde wreedelijc te doen sterven.

     

Ende na dat den Amoureusen van Galles ghenesen was, zoo dede den koninc vergaderen tot Londen een groote heyrkracht van volcke, over de welcke hy tot overste stelde den hertoghe van Northomberlandt, den grave van Licestre ende andere princen, heeren, graven ende baroenen. Ende hierentusschen dede hy ghereet maken vele groote schepen, van alles wel voorsien, inde welcke sy scheepten ende zeylden met goeden voorspoet tot datse te Diepen quamen, alwaer sy ’t lant aen deden, verdestruerende des hertogens van Normandiens landt, aenden welcken sy ontboden dat hy hun des konincx dochter wederom zoude zeynden ofte sy zouden hem met alle syn landt verdestrueren.

     Den hertoghe Rijckaert gaf hun goede antwoorde, namentlijc dattet den koninc believen wilde hem syne dochter te laten behouden, de welcke hy in perijckel syns lichaems verkreghen ende in eeren ghetrout hadde uut reynder liefden, ende zoo hy daer aen misdaen hadde, hem dat te willen vergheven, ende alzoo tzamen goede vrienden mochten wesen, maer syn lieve huysvrouwe van hem te zeynden en was hy niet ghesint.

     Den koninc dese antwoorde verstaen hebbende, was gheheel verwondert ende ontboodt aen Rijckaert dat hy te velde zoude komen binnen vijf oft zes daghen tusschen Diepen ende Rouanen, oft hy zoude de stadt van Rouanen met alle [d]’inwoonders verdestrueren.

     Rijckaert de hertoghe liet hem antwoorden dat hy te velde zoude komen ende hadde alreede ghesonden om hulpe aen den vromen Roelandt ende Reynaut van Montauban, syn cosijn, maer sy waren doende met den koninc van Vrancrijc teghen de Seynen die in Vrancrijc ghevallen waren, alzoo datse hem gheen bystandt en konden doen. Dit niet teghenstaende, zoo dede hy vergaderen alle die bequaem ter wapenen waren, hebbende by hem den grave van Mortaigne ende de grave van Alenson, die onder hem waren. Alsse nu wel inde wapen waren, zoo is hy van Fescamp d’abdije ghescheyden met alle synen legher den koninc van Enghelandt te gemoete, wel ghemoet om hem te slaen.

     

Als nu de heyrleghers by malkanderen waren, zoo reedt Rijckaert alleen voren uut, latende syn volc onder de gheleyde vande twee graven voorseyt, om te be[si]chtighen d’ordonnantie van syn wederpartije. Maer alzoo hy wat ter zijden afreedt, vondt hy in een valeye een swarte ridder, zittende op een swart peerdt, hebbende alleenlijc de tanden zoo wit als sneeu, ende was Brudemor de duyvel, die eertijdts met Rijckaert hadde ghetrout gheweest. Desen aenveerde den hertoghe ende zeyde hem: “Myn heere, ic ben een ridder die u te dienste kome teghen uwe vyanden zonder eenighe soudije te begheeren, ende zal u zulcken bystandt doen dat ghy reden zult hebben myns te bedancken ende uwe vyanden t’onderbrenghen, op conditie dat ghy my wederom bystandich zult wesen indien sy my t’eenigher tijdt oorloghe aendoen en[de] ic uus van doene hebbe.”

     Rijckaert bewillichde hem syne begeerte ende vraechde hem synen naem. Den swarten ridder antwoorde hem: “Mynen naem en zal ic u niet verswijghen. Ic ben ghenaemt Brudemor, ende en hebt op my gheen nadencken, want als wy inden strijt zijn, zoo en zal u niemant bespringhen ofte ic en zal hem met myn sweert ter doot brenghen.”

     Aldus nam Rijckaert de duyvel tot syn hulpe, die syn huysvrouwe gheweest hadde zeven jaren lanc, dan overmidts hy aldus ghewapent ende opghezeten was, zoo en kende hy hem niet, ende alzoo hy hem vroom ende kloec docht te wesen, gaf hy hem den last over den gheheelen legher, die hy aennam.

     

Hier en tusschen was ’t heyr vanden koninc van Enghelandt by gekomen, ende met groot gheluyt van trompetten ende clairoenen vielen sy malkanderen aen, zoo geweldichlijc dattet scheen dat hemel ende aerde scheurden. Den swerten ridder, als leytsman vanden Normandoysen, reedt onder d’Enghelsche zoo strenghelijc dat hyer in min als niet meer als twintich ter aerden gevelt hadde. Ende elcken Normandoys treften ooc synen man, alzoo dat in dese ontmoetinghe d’Enghelsche byna inde vlucht ghedreven waren, ’t en hadde ghedaen hunne overste, die kloeckelijc wederstonden ’t ghewelt van die van Normandien.

     Gheduerende desen aenval stac Rijckaert teghen den koninc, hebbende een stercke lancie inde handt, met dewelcke hy den koninc al ghequetst inde zijde vanden peerde stac, die alsdoen daer doodt zoude ghebleven hebben, en hadden ghedaen syn goede wapenen.

     Den swarten ridder met de Normans hadden d’Enghelsche zoo verre gebracht datse de vlucht aennamen na hun schepen toe, als ooc den koninc, ziende zulcx niet te konnen beletten. Ende d’Enghelsche presen boven al de kloecheydt des swarten ridders, zegghende dat hy onmenschelijcke krachten ghetoont hadde ende dat hy een duyvel moest wesen.

     Maer den swarten ridder hun ziende alzoo vluchten, riep met luyder stemmen: “Zoo daer yemant amoureus waer, die ter liefden syns liefs een lancie ofte twee wilde breken, dat hy te voorschijn quame, hy zoude teghen [hem steken] oft metten sweerde slaen!” Maer daer en was niemandt die zulcx dorst bestaen, dan vloden zonder omsien na de schepen, achterlatende tenten ende pavelioenen ende al watse daer ghebrocht hadden, ende voeren alzoo met grooter confusien na Enghelandt.

     

Doen quam Brudemor by Rijckaert ende vraechde hem oft hy syn devoir wel ghedaen hadde.

     Daer op Rijckaert antwoorde: “Ghy zijt vroom ende kloec ende hebt my veel eeren ende deuchs ghedaen, zoo dat ic bereydt ben t’allen uren ooc myn belofte te quijten, zoo yemant t’eenigher tijt u wil leet doen, ende ghy my zulcx laet weten.”

     “Heer hertoghe,” zeyde Brudemor, “ic betrouwe u ooc alzulcx.”

     Hier mede namen sy aen malkanderen oorlof, ende den swarten ridder reedt ten boschwaert in, ende Rijckaert met de twee graven, alle syn edelen ende ’t gantsche heyr keerden weder na Rouanen, ende van daer elc na syn woonplaetse, wel verblijt vande victorie die Godt hun teghen d’Enghelsche verleent hadde.

     Den hertoghe verhaelde syner huysvrouwen dat haer vader ghequetst was, daer over sy bedroeft was, dan wederom wel te vreden datse haren man by haer hadde ende by hem blijven mocht.

  Capittel 13


  
     
  


  
    Hoe Rijckaert zonder Vreese volchde den duyvel Brudemor in een wildernisse ende voor hem vocht teghen Burgifer, die hy verwon.


  
    Capittel .XIIJ.
  


  
     
  


  Acht daghen na de batal[i]e, als elc een wederom in ruste was, onboot den hertoghe syne jaghers, de welcke voor hem quamen met eenen grooten hoop jachthonden, onder de welcke hyer vele ghequetst zach, ende vraechde hun wie dat ghedaen hadde. De jaghers antwoorden: “Hier int bosch van Rijchborch is een groot, wilt vercken, zoo wit als een swaen, het welcke gheene honden en ontmoet ofte ’t en quetst ofte verscheurt dezelve, hoe groot ofte gheweldich die ooc zijn.”

     Den hertoghe dit hoorende, was zeer verblijdt, zegghende zoo hy ’t konde speuren, van niemandts hand ’t sterven en zoude als vande syne. Maer hy miste, want dit everswijn quam toe twee aerdtsche goddinnen, Gloriande ende Eglentine, haer onthoudende in een bosch van Normandien met locht ende wolcken omcinghelt, in welcke wooninghe sy dit everswijn, zoo wit als een lelie, voedden om syns schoonheydts wille. Maer alzoo ’t zelve hun eens ontsprongen was, zoo en konden sy ’t daer na niet meer binnen hun bevanc krijghen, dies sy ’t swijn beswoeren dattet van niemandt ter weerelt en zoude ghevanghen worden als van eenen hertoghe van Normandien, gheboren van eenen Turc ende een christ[en] vrouwe, meynende zulcx nimmermeer gheschieden en zoude. Maer zeer wel, want Willem metten langhen Sweerde, hertoghe van Normandien, vinc ende doodde ’t zelve, want hy gheboren was van Rollo, een Sarazijn uut Denemercken, ende eens hertoghen dochtere, christen zijnde, ende aldus quamt Rijckaert niet toe dit wildt swijn te vanghen, hoewel hy dien zelven avont ghinc slapen inde abdye van [Fe]skamp om smorghens te eer veerdich te wesen.

     

Maer ontrent der middernacht zoo vertoonde hem Brudemor de duyvel, die syn wijf gheweest hadde, inde gedaente van eenen ridder, ghewapent vanden hoofde totten voeten, dewelcke tot hem zeyde: “Heer hertoghe, rijst uut den slaep, want ghy moet met my, ende volbrengen uwe belofte, indien ghy niet en wilt datmen u houde voor leughenachtich ende bloode.”

     Rijckaert zeyde: “Als ghy wilt, want ic en ontsie noch levende noch doode, ende ’t soude my grootelijcx tot verwijt staen, zoo ic u in uwen noot gheen bystandt en dede, want ghy hebt my, Godt zy lof, trouwelijc bygestaen.”

     Doen stont hy op ende wapende hem vanden hoofde totten voeten, zegghende totten swarten ridder: “Brengt my daer ghy wilt, want dewijle Godt met my is, zoo en ontsie ic gheen perijckel.”

     “Myn heere,” zeyde hy, “eer ’t dach is, zo zal ic u leyden ter plaetsen daer u de vreese wel bevanghen zal!”

     “Vriendt,” antwoordde Rijckaert, “en zegt zulcx niet, want ic binnen al myn leven noyt en hebbe bevreest gheweest. Ende daerom ga ic te willigher om te bewijsen dat ghy onghelijc hebt.”

     

Ende aldus sprekende quamense in een bosch, alwaer sy vonden twaelf ridders die hun kostelijc toebereyden om te vechten. Rijckaert vraechde den swarten ridder wie dese waren.

     “Heer,” zeyde de duyvel, “’t zijn de ghene die u, al eer ’t dach wordt, vreese aenjagen zullen.”

     Doen quam daer een schildtknecht, roepende: “Brudemor, waer zijt ghy? Wat vertoeft ghy uwen ridder te brenghen, die voor u vechten zoude? Burgifer, u teghenpartye, dien ghy onghelijc doen wilt, verwacht u!”

     Brudemor quam terstont met Rijckaert voor den koninc der Hellen, zittende onder eenen olmboom in eenen swarten fluweelen stoel, verghezelschapt met vele duyvels, afgrijselijc ende leelijc om aensien, de zommighe gewapent ende ander onghewapent, ende zeyde: “Heer koninc ende meester, ic ben bereyt te bewijsen dat Burgifer t’onrecht my wil benemen het seneschaelschap my van u ghegunt, ende dat door eenen ridder in Vrancrijc geboren, die voor my Burgifer bevechten zal ter doot toe.”

     Den koninc hem gehoort hebbende, zeyde: “Gaet ende volbrenght u batalie!”

     Doen ghinc Rijckaert ter plaetse daer hy strijden zoude, ende zach over al veel leelijcke duyvels, dies hy hem niet eens en ontstelde, maer quam teghen Burgifer, den sterctsten der duyvelen, die hem alreede verwachtede, ende staken malkanderen met zulcker kracht datter vyer uut ’t harnas vlooch ende de lancien in stucken, dies sy terstont de sweerden inde hant hebbende, malkanderen zoo aenvielen dat hun d’armen moede worden van slaen.

     Burgifer ghevoelende de sware slaghen van Rijckaert zonder Vreese zeyde hem: “Heer ridder, ’t verwondert my dat ghy zo stout ende vermetel zijt te komen in dese plaetse, daer noyt mensche en quam ofte hy en lietter ’t leven, ’t welc u ooc ghewisselijc gebeuren zal!”

     Rijckaert zeyde: “Ic en vreese u in gheender manieren. Daerom doet u beste ende en spaert my niet!”

     “Maer heer ridder,” zeyde de duyvel, “hoort een weynich ende zeght my, ic bids u, kent ghy den ridder wel die ghy voren staet?”

     De hertoghe zeyde: “Ja, ende is een vroom, stoudt ende kloec man, want ’t en is noch gheen acht dagen dat ic hem hebbe zien uutrechten ongelooflijcke vromicheden, zo dat ic zonder syn hulpe aldaer verslagen zoude hebben geworden, zoo hy my zoo vromelijc niet bygestaen en hadde.”

     “O hertoghe,” zeyde Burgifer, “hoe wort ghy bedrogen, want voor den ghenen daer ghy voren vecht, dat is eenen duyvel, ghelijc ooc zijn alle die ghy hier ziet!”

     Rijckaert zonder Vreese en ontstelde hem niet eens over dit zeggen, maer antwoorde hem dat hy syn zegghen niet en gheloofde, ende dat hy zulcx maer en zeyde om hem bevreest te maken.

     Burgifer zeyde dat hy niet en looch, ende dat hy zelve over langhen tijdt den duyvel Brudemor hadde hooren zegghen “dat hy u vreese zoude aenjaghen, verhoort hebbende ’t gheruchte datmen van u zeyde: onvervaert ende zonder vreese te wesen, dies hy, alzoo u noch indachtich mach wesen, u op eenen nacht ontmoettede met een deel jonghe duyvelkens int bosch, met de welcke ghy ooc riept ende tierde, ende verscheurden u hondeken dat ghy voren opt peerdt hadt. Oft ghy als doen niet vervaert en waert, dat weet ghy wel, doen u eenen van achter omvatede inde capelle, ende voor al doen ghy van u wijf, die ghy waken zout, aende fonteyne om water gezonden wiert ende int wederkeeren uwen ridder doot ende niemant inde bare en vont, ’t welc al gheschiedde by desen duyvel Brudemor, die u wijf gheweest is zeven jaren, ende daerom en kont ghy dit alles niet ontkennen, ofte de vreese en heeft u te diversche reysen bevanghen.”

     Den hertoghe Rijckaert was verwondert over ’t verhael deser geschiedenissen, ende hoe dat gheschieden konst dat hy zulcx alles wist te verhalen, ende vraechde hem oft sylieden gheweten konden wat op de weerelt gheschiede.

     “Ja wy,” zeyde Burgifer, “door de toelatinghe Godes, zoo langhe alsse in zonden zijn, maer niet zoo wanneer de menschen hun tot Godt begheven ende oprecht leet wesen hebben van hu[n]ne misdaden.”

     “Maer zeght my de waerheyt,” zeyde Rijckaert, “ist desen ooc die myn huysvrouwe gheweest is?”

     Burgifer antwoordde hem: “Zekerlijc ja, ende is ’t kindt dat ghy vanden boom bracht ende zeven jaer hebt laten voeden.”

     “Wel,” zeyde Rijckaert, “hy zij die hy is, zoo en wil ic nochtans daerom myn belofte niet breken, maer om de beleeftheyt die hy my bewesen heeft voor hem onsen strijt volvoeren. Hierom verweert u zoo ghy best kondt!”

     Midts desen begonsten sy wederom op een nieu ende veel strengher als te voren, gevende malkanderen vel[e] ende sware slaghen, zoo datse heel moede ende mat wierden. Ten lesten Rijckaert ziende [dat] hy syn teghen partije noch quetsen noch overwinnen en konde, zeyde hy tot Burgifer: “De duyvelen der Hellen moeten u wapenen ghesmeedt hebben dat ic die met myn goet sweert niet quetsen en kan. Vervloect zij hy diese ghemaect heeft!” Ende alzoo hy met slaen niet en voorderde, hoe wel den sathan hem ooc door de bewaringhe Godes niet quetsen en konde, zoo heeft hy Burgifer met d’een handt omvanghen ende met d’ander smeet hy hem metten appel van syn sweert, inden welcken eenighe bezondere reliquien besloten waren, op ’t hooft met zulcker kracht, ende zoo dicwils, dat hy Burgifers helm van een sloech. ’t Welc Burgifer ghevoelende, ende dat hy syne krachten niet en konde wederstaen, zoo riep hy om ghenade, zegghende: “Heer hertoghe, ic bid u, houdt op van slaen, want ic gheve my op, ende niemandt en zoude my van myne quetsueren konnen ghenesen.”

     Rijckaert dit hoorende, zeyde des te vreden te wesen, mits stellende Brudemor wederom int seneschaels[c]hap der Hellen, ’t welc hy hem met ghewelt ontnomen hadde. Burgifer niet beter oft anders konnende, heeft Brudemor in presentie van Rijckaert ’t seneschaelschap getransporteert, dies Brudemor den hertoghe Rijckaert hoochlijcx bedancte, zegghende veel in hem ghehouden te wesen: eerst om dat hy hem van joncx kindts hadde laten opbrenghen, ten tweeden dat hy hem zeven jaren getrout hadde, ende nu ten lesten dat hy hem weder in syne possissie ghestelt hadde, ende brocht hem van zoo koutende weder op den rechten wech.

     “Och,” zeyde Rijckaert, “des beklage ic my aldermeest, ende begeere aen u dat ghy my niet meer en tenteert ende wederom keert ter plaetsen daer ghy behoort!”

     Doen namen sy oorlof aen malkanderen. Den duyvel keerde weder ten boschwaert in, ende Rijckaert na Rouanen, alwaer hy tsanderdaechs avonts quam, des de hertoginne wel blijde was, die recht vanden avontmael quam, ende dede den hertoge terstont wel tracteren, want hy van tsavonts niet geten en hadde, ende die vertroc haer alle de avontueren die hy ghehat had.




  
     
  


  
    
      *     *
    


    
      *
    

  


  Capittel 14


  
     
  


  
    Hoe koninc Carel de Groote alle syn baroenen ontboodt om weder te krijghen het Heylich Landt, ende hoe Rijckaert alle des konincx ridders vanden peerde stac.


  
    Capittel .XIIIJ.
  


       

Ten tijde als den hertoge van Normandien in ruste was te Rouanen, zoo quamender tijdinghen van den patriarke van Jerusalem aen koninc Carele de Groote dat de Sarazijnen de stadt van Jerusalem ende het Heylighe Landt inghenomen hadden, hem biddende om bystandt ende hulpe. Des den koninc, als een pilaer des christen gheloofs, de legaten zulcx toeghezeydt hebbende, heeft van stonden aen door gantsch Vrancrijc syn herauten ghezonden aen alle hertogen, princen, baroenen ende ridders, datse alle van stonden aen met zoo veel machts van volcke, zoo te peerde als te voete, alsse konden opbrengen, zouden komen te Parijs om van daer ghelijckelijc te trecken na Jerusalem, zoo datter in weynighe daghen te Parijs waren vele ruyters ende voetvolcx met hunne overste.

     Rijckaert, de hertoge van Normandien, en heeft ooc niet willen achter blijven, maer zont terstont na den koninc .IJ.C ruyters ende een deel voetvolcx onder de beleydinghe vande graven van Alenson, Mortaigne ende Caen, ontbiedende by hun aenden koninc dat hy zelve ooc haest volghen zoude.

     Na datse vertrocken waren ende ontrent Parijs konden wesen, zoo is den hertoghe alleenlijc met eenen schildtknecht, die syn lancie droech, na Parijs ghereyst, aenghetoghen hebbende een vergult harnasch zonder eenighe devisen, ende quam noch dien avont tot int Koninclijcke Bosch, alsnu het Bosch van Vincennen ghenaemt, alwaer hy dien nacht logeerde in een kluyse.

     Des morghens heel vroech heeft hy synen wapen dragher doen aentrecken een schoon ende wit kostelijc habijt, lustich om aensien, ende heeft hem ghezonden aenden koninc om hem te zegghen datter buyten Parijs int Koninclijcke Bosch was eenen ridder ghekleet met vergulde wapenen, die, verstaen hebbende datter vele vrome ridders byden koninc waren, hem liet bidden der zelver vromicheyt eens te moghen verzoecken alleenlijc metten steec eener lancie zonder meer, ende dat hyse voor aen ’t bosch verwachten zoude om te weten oft hunne vromicheydt ooc zo groot waer alsmen daer van sprac. Den koninc dese woorden hoorende, was verblijt ende wel te vreden dat zulcx ghe[s]chieden zoude. Ende Olivier, de grave van Viennen, zeyde tot den schildtknecht: “Myn vriendt, gaet ende zeght u meester: dewijl hy zoo grooten lust heeft om te steken, dat hem terstont eenighe zullen komen vinden aen ’t Koninclijcke Bosch om synen lust te boeten!”

     

De schildtknecht dese antwoordde hebbende, is terstont na syn heere toe ghereden ende zeyde hem dat Olivier eerst teghen hem komen zoude. De welcke hem terstont ginc wapenen ende wel toegherust zijnde, zat hy te peerde, ende oorlof aenden koninc ghenomen hebbende, reet hy mette lancie inde hant na ’t Koninclijcke Bosch toe, zijnde maer een kleyne mijle van Parijs, alwaer hy Rijckaert zonder Vreese al ghewapent vont. Ende zoo haest alsse malkanderen zaghen, zoo stakense de peerden met sporen ende liepen, de lancien ghevelt, met zulcker snellicheydt teghen malkanderen dat de peerden schenen te vlieghen. Olivier trefte Rijckaert inde zijde, dat de lancie brac, ende hy daer van beweecht wert, maer hy stac Olivier met zulcker kracht dat hy hem vanden peerde stac ende met de beenen inde locht lach, ende stekende voorts syn peert met sporen reedt hy ten bosch waert in. Olivier vanden val op ghestaen zijnde, meynde den ridder noch te vinden om hem te wreken, maer alzoo hy hem niet en sach, zoo is hy weder na den koninc ghekeerdt, dien hy syne gheschiedenisse vertelde.

     Ende als Ogier van Denemercken dit ghehoort hadde, dat Olivier vanden peerde ghesteken was, zoo zeyde hy hem teghen den vremden ridder te willen proeven. Dies hy hem ooc terstont dede wapenen, ende met de lancie inde hant na Rijckaert toe reedt, den welcken hy al bereet vont, ende liepen teghen malkanderen met zulcker kracht dat Rijckaerts peerdt op syn gat zat, doch stont terstont wederom op met syn meester, die Ogier stac op syn schilt, ende af schampte op de borste, met zulcker vromicheydt, dat de lancie in stucken brac ende Ogier al verdoo[f]t vanden peerde viel. ’t Welc Rijckaert ziende, is wederom na ’t bosch toe ghereden, zoo dat Ogier hem niet meer en zach ende al verwondert na ’t hof keerde. Olivier hem ziende [peysende] wederom keeren, vraechde hem hoe hy ’t metten ridder ghemaect hadde, die hem antwoordde: “Lieve neve, wy en zullen malkanderen niet te verwijten hebben, wan[t] ic hebber zoo wel toegheleghen als ghy.

     Doen quam Roelant, die van te voren niet int hof en hadde gheweest, ende vraechde watter gaens was, ende hem werden alle d’avontueren vanden Ridder mette Gulde Wapenen verhaelt. Doen swoer Roelant dat hy ooc wilde gaen verzoecken de stercte deses ridders, ende gewapent zijnde is hy met de lancie inde handt na den hertoghe Rijckaert ghereden, de welcke hem versien hadde van een stercke lancie, ende liepen teghen malkanderen met zulcken ghewelt dat Rijckaert by na achter op ’t peert lach, ende ghevallen zoude hebben zoo hy hem niet vast ghehouden en hadde, maer Roelant, vast op syn peert zittende, viel met syn peert ter aerden. Rijckaert reedt wederom ten boschwaert in, ende Roelant wert weder van syn schildtknechten te peerde gheholpen ende keerde wederom al bedroeft van syn avontuere.

     

De koninc verstaende dat Roelandt, syn neve, ooc afgesteken was, verwonderde hem wie den ridder wesen mocht die syn baroenen alzoo tracteerde, ende hadde hem wel willen kennen. Doen ginc Salomon, koninc van Bretaignen, derwaerts, wel ghewapent, maer hem ghebeurde als d’andere, doch hy viel een been uuter koten, alzoo dat hy van syn volc alzoo ghequetst in de stadt ghedragen wiert.

     Guy, de hertoghe van Bourgoignen, wert zeer strenghelijc ter aerden geworpen ende keerde al beschaemt wederom.

     Diederic van Ardennen quam ooc teghen Rijckaert, dien hy wat inden arm quetste, des niet teghenstaende wert hy vanden peerde geworpen als de voor gaende.

     Daer na quam Reynaut van Montauban, Guerin, hertoghe van Lothringen, Govaert, de heere van Bordeloys, Hoel, grave van Nantes, Lambrecht, prince van Brussel, Bazin van Beauvoys, Godefroy van Vrieslandt, Samson van Picardijen, den Amoureusen van Galles, Riol van Mans ende Naimes van Beyeren, welcke alle d’een naden anderen na Rijckaert toereden ende meest alle vanden peerde geworpen wierden van Rijckaert, hertoghe van Normandien.

     

Den koninc, ziende alle syne heeren verwonnen van alleen een ridder, wilde zelve teghen hem steken ende dede hem van stonden aen wapenen, hoewel syn heeren daer teghen waren. Als Rijckaert wist door eenen die hem dat quam zeggen, dat de koninc tegen hem quam, zoo was hy wel blijde.

     Alsse nu beyde niet wijt van malkanderen waren, zoo staken sy hun peerden met sporen ende int treffen brac koninc Carel syn lancie op Rijckaert, maer Rijckaert, den vromen ridder, werp syn lancie ter aerden ende wilde hem niet raken, maer neychde hem t’hem waerts ende gaf hem den koninc te kennen, hem biddende ten besten te nemen dat hy syn ridders ter aerden ghevelt hadde. De koninc was wel verwondert ende blijde als hy hem kende, zegghende: “Nu heb ic bevonden datmen van u zegt, namentlijc dat ghy de vroomste ridder der weerelt zijt.” Ende sy reden alzoo tzamen na Parijs, alwaer sy blijdelijc van al de heeren ontfanghen wierden, verwondert zijnde van Rijckaerts vromicheden.

     

Acht dagen daer na, als het volc al by een was, ontrent .C.M mannen, zoo is de koninc na Jerusalem toe getrocken met Rijckaert ende alle de vrome ridders, ende won Jerusalem wederom door de vromicheyt van Rijckaert zonder Vreese ende d’ander ridders, alzomen breeder bevint inde Historie van Fierabras ende andere oude chronijcken. Ende de koninc van dese victorie ghekeert zijnde, zoo reedt elc wederom na syn huys met grooter eeren ende blijschappen.

  Capittel 15


  
     
  


  
    Hoe Rijckaert zonder Vreese na Engelant varende, in groot perijckel was van te verdrincken door bedriegerije des quaden gheestes.


  
    Capittel .XV.
  


       


  Niet langhe na dat de hertoghe Rijckaert weder ghekeerdt was van Jerusalem met koninc Carel, zoo quam hem de tijdinghe als dat de koninc van Enghelant, syns huysvrouwen vader, overleden was, dies hy van stonden aen liet toerusten twaelf schepen om na Enghelant te varen. Int principaelste begaf hy hem met een deel adels, in een ander syn huysvrouwe met veel andere groote princessen ende joncvrouwen, int derde, vierde ende vijfde de graven van Alenson, Mortaigne ende Caen, int zeste eenighe heeren van Enghelandt ghekomen om den hertoghe van Normandien, ende inde reste veel ridders ende heeren met ander volc van qualiteyt van alle staten om alzoo syn heerlijcheyt te toonen.

     Alsse nu eenighe uren met goeden voorspoet ghezeylt hadden, zo quammer zulcken onweder op dat alle de schepen van malkanderen verstaken ende in groot perijckel van verdrincken waren, in zonder daer den hertoghe in was. Het welcke gedreven zijnde door de kracht des wints herwaerts ende derwaerts, ontmoeten sy eenen boot in den welcken was een schoone joncvrouwe, koninclijcken ghekleet, deerlijc schreyende ende klaghende, zegghende: “O, my arme, desolate, wat zal myns ghewerden, verloren hebbende alle myn vrienden, voor al mynen liefsten broeder? Wat zal mynen heer vader zegghen als hy verhoort den doot syns soons ende ’t verlies van my, syn dochter?” Ende met dese woorden naecten den boot ’t schip daer Rijckaert in was, die haer klachten wel verstaen hadde, ende vraechde haer van waer sy was.

     “Och, myn heere,” zeyde sy, “salveert my ’t leven, want ic ben des konincx van Spaengiens dochter, die my met myn broeder sont na den koninc van Schotlant te houwelijc met vijftich ridders, de welcke alle door dit tempeest met myn broeder verdroncken zijn.”

     Doen hielp Rijckaert haer in ’t schip, ende den boot verdronc terstont dat sy ’t zaghen, ende dreven alzoo met kleyn zeyl zonder te weten werwaerts toe datse quamen in Italien, niet wijt van Gennes. Maer aleer sy daer quamen, zoo brac het schip ende verdroncken alle dier in waren behalven den hertoge, die door Godes bewaringhe hem begaf op een tafel ende zach syne ridders d’een doodt ende d’ander half doodt inde zee drijven. Maer de joncvrouwe en zach hy nerghens, want die was verdwenen, want het was den duyvel Burgifer die hem zelven alzoo verschapen hadde, zoeckende Rijckaert te bedriegen ende om te brenghen, om dat hy hem in een batalie t’onder bracht hadde. Doch Godt en heeft zulcx niet willen ghehenghen, die de tafel daer Rijckaert hem op onthielt stierde aen een eylandt, wijt van alle volcken.

     

Als hy nu opt landt was ende de nacht begost aen te komen, zoo viel hy in slape van vermoetheydt, ende doen quam de duyvel Burgifer by hem met een deel ander duyvels, brullende ende tierende als wreede stieren ende andere woedende dieren, quaet ende gram zijnde dat hy dat perijckel alzoo ontkomen was, ende namen hem alzoo al slapende ende voerden hem inde locht over berch en[de] dal tot int klooster van Sinte Catherijnen aen den berch Synay, om dat hy aldaer vechten zoude teghen eenen reuse aende haven van Jaffa, die alle de Christenen ombrocht die aldaer aenquamen, ende dachten dat den reuse hem ooc ombrenghen zoude.

     

Als sy hem nu zachtelijc nederghezet hadden dat hy teghen synen danc wacker moest worden, zoo vloghe sy met een ghedruys wech ende lieten hem daer alleen in [het] doncker, zoo dat hy niet en wist waer hy was. Ende opstaende wert hy ziende een brandende lampe voor een beelt van Sinte Catherijne ende wert alsdoen ghewaer dat [hy] in eenighen tempel was, dies hy hem verwonderde, aenghezien hy hem zelven int eylandt tslapen gheleyt hadde, doch hy viel op syn knien ende badt Godt almachtich hem te willen beschermen voor alle quade geesten, zoo wel zienlijcke als onsienlijcke, “hoe wel daer niet eenen gheest oft duyvel in de Helle en is oft ic en zouder ter eeren Godts teghen derren strijden.”

     Op de zelve stont spracker een stemme uut den Hemel tot hem: “Rijckaert, ghy moet gaen bevechten den reuse die daer is te Jaffa aende haven, ende alle de Christen[en] doot dier aenkomen te dienen, ende neemt ’t sweert ter zijden vanden outaer, want met ’t zelve is verordineert dat den reuse verwonnen moet worden.”

     Rijckaert heeft des morghens den religieuse zulcx te kennen ghegheven ende is met hun by ’t sweert ghegaen, ’t welc hy van syn plaetse nam zonder eenige moeyte ende troc dat uuter scheeden, ende was schoon, klaer blinckende, daer by sy mercten dat hy de waerheydt zeyde, ende hy van hun oorlof nemende, bevalen sy hem Gode.

  Capittel 16


  
    

  


  
    Hoe Rijckaert zonder Vreese den reuse te Jaffa ombracht ende hem door den duyvel Burgifer in Enghelandt dede brenghen, alwaer hy koninc wert ghekroont.


  
    Capittel .XVI.
  


  
    

  


  Als Rijckaert van Sinte Catherijnen Klooster ghescheyden was, zoo reet hy stracx na Jaffa met eenen schiltknecht die de monicken hem mede ghegeven hadde[n], ende als hy byde haven quam, zoo troc hy syn harnas aen, ende wat voorts ghereden hebbende, zach hy een huys ende den reuse, zestien voeten hooch zijnde, daer uut komen met een groote kudse inde handt, gaende na de haven toe. Rijckaert riep hem na ende zeyde: “Ghy heyden, keerdt wederom ende verweert u, want met dit sweert zal ic u ’t leven benemen, ’t en sy dat ghy dese haven verlaet, de Christenen vry latende, ende u laet doopen!”

     De reuse bemerckende de kloecmoedicheyt van Rijckaert, zeyde tot hem: “Ghy vassael, doet ghy ’t ghene dat ghy aen my begheert, ende verzaect uwen Godt, zoo wil ic u rijc ende machtich maken, ofte indien niet, zoo zal ic u met dese kudse ’t leven benemen!”

     Maer Rijckaert dit niet achtende, is na den reuse ghekomen, die hem zoo swaren slach op synen schilt gaf datter een groot stuc af vlooch ende [de kudse] in d’a[er]de bleef steken, dies Rijckaert synen schilt [achter] rugge worpende, hem zulcken slach gaf dat hy hem synen rechten arm af sloech. Den reuse hem aldus armeloos ziende, gaf eenen grooten schreeu ende quam na Rijckaert om hem in synen arm te nemen ende inde zee te draghen om hem te verdrincken. Maer Rijckaert dat bemerckende, trat twee voeten achterwaerts ende ghaf hem zulcken slach opt hooft dat hy hem dat totter kinnen toe kloofde, ende doot ter aerden viel. Doen nam Rijckaert ’t lichaem ende sleyptent met grooter moeyte aenden oever der zee ende wierpet daer in. Doen keerde hy weder ter plaetse daer den strijdt gheschiet was ende bleef aldaer een nacht rusten.

     

Maer Burgifer die noch niet moede en was van Rijckaert te temteren, quam des morghens vroech by hem als een schildtknecht ende zeyde tot hem: “Ghy lijdt veel verdriets ende quellingen dat u de duyvels der Hellen aen doen, maer indien ghy my voor uwen schildtknecht begheert, ic zal u in alle uwe zaken bystaen.”

     Den hertoghe die hem wel kende, zeyde hem: “Ghy duyvel, ic bid u my niet meer te quellen, maer doet my een vriendtschap die ic op u begheere, dat is dat ghy my terstont voert in Enghelant.”

     “Zekerlijc,” zeyde de duyvel, “door de groote vromicheden ende stouticheyt die ic aen u ghespeurt hebbe, zoo zal ict gheerne doen, ende vertrouwet my toe!”

     Doen nam hy Rijckaert op den hals ende vlooch met hem henen met zulcker snellicheyt dat hy hem dien namiddaghe noch brocht by Londen, des de hertoghe hem bedancte ende scheyde alzoo van hem.

     

Den hertoghe daer ghebrocht zijnde, zach hy meest alle syn schepen ende heeren, die hem feestelijc willekom hieten ende groeteden, ende ghinghen alzoo tzamen na Londen, alwaer hy heerlijc inghehaelt ende korts daer na koninc van Enghelant ende syn huysvrouwe, koninc Astol[f]ens dochter, als koninghinne ghekroont wierden.

     Daer wierden koninclijcke maeltijden ghehouden ende open hof eenighe daghen lanc ende ghetournoyt, waer van den prijs behaelde vande binnen partije de grave van Caen ende vande buyten par[t]ije den Amoureusen van Galles.

     

De feeste over zijnde, is hy alle ’t landt door ghereyst, ontfanghende de belofte van getrouwicheyt van alle de heeren ende baroenen, ende als hy daer een jaer gheweest hadde, zoo keerde hy wederom na Normandien, alwaer hy van alle syn ondersaten blijdelijcken ende met grooter eeren ende triumphe ontfanghen wierdt, levende daer na zeer devotelijc ende heylichlijc, hebbende medelijden met d’arme.

     De duyvels der H[e]llen tenteerden hem op verscheyden manieren, maer onsen Heere Christus beschermde hem altijdts door Syn godtlijcke ghenade, want niet teghenstaende dat hy zonder vreese was, zoo en heeft hy daer om niet naghelaten Godt te dienen ende te eeren, stichtende binnen syn leven verscheyden abdyen, kloosters ende capellen, ende onderhielt vele armen, hun klee[d]ende ende voedende, ende is alzoo in goeden ouderdom koninc van Enghelandt ende hertoghe van Normandien gestorven tot syner zalicheyt, tot de welcke ons ooc wil brenghen Godt den Vader, de Sone ende den Heylighen Gheest, Amen!

